
Kadastr agentligining korrupsiyaga qarshi kurashish tizimi faoliyat koʻrsatishi toʻgʻrisida 2024-yil uchun
UMUMIY HISOBOT
I. Korrupsiyaga qarshi chora-tadbirlar dasturi bajarilgani toʻgʻrisida umumiy axborot.
Korrupsiyaga qarshi kurashish agentligi va Kadastr agentligining hamkorligiga oid 2024-yilning birinchi yarim yiliga mo‘ljallangan chora-tadbirlar dasturi ishlab chiqilgan. Ushbu chora-tadbirlar dasturi jami 14 ta banddan iborat bo‘lib, uning barcha bandlari ijrosi ta’minlangan. Jumladan, chora-tadbirlar ijrosi yuzasidan quyidagilar amalga oshirildi.

Kadastr agentligining tuman-shahar bo‘limlaridagi yer nazoratiga mas’ul xodimlarni qonunbuzilishi holatlarini aniqlash va aniqlangan holatlarni rasmiylashtirish jarayonlarini takomillashtirish, shu jumladan korrupsion holatlar yuzaga kelishini oldini olish uchun maqsadida 790 ta planshetlar xarid qilindi va xodimlar maxsus planshetlar bilan ta’minlandi.
Kadastr agentligida korrupsiya va qonunbuzilishi holatlarini oldini olish bo‘yicha profilaktika tadbirlari o‘tkazilib kelinmoqda. Xususan, 68 ta seminar, 619 ta davra suhbatlari, 288 ta ma’ruzalar hamda 40 ta televideniya orqali, 12 ta radio orqali va 3 ta gazeta, jurnallar orqali chiqishlar amalga oshirilgan.
Bundan tashqari, har bir nomzodlarni IIV Huquqiy statistika va tezkor-hisob ma’lumotlar markazi orqali sudlanganligi yoki jinoiy javobgarlikka tortilganligi o‘rganiladi.

II. Siyosat va tartib-taomillar.
Korrupsiyaga qarshi ichki nazorat tizimini samarali joriy etish maqsadida Kadastr agentligi va uning tashkiliy tuzilmasiga kiruvchi tashkilotlarning korrupsiyaga qarshi kurashish bo‘linmalari tomonidan o‘z faoliyatida amalga oshiriladigan ishlar to‘g‘risida uslubiy qo‘llanma tasdiqlandi.
Joriy yilning 17-18-oktabr kunlari “Cert international” tashkiloti mutaxassislari tomonidan Agentlikda xalqaro standartlar bo‘yicha auditorlik o‘rganishlar o‘tkazildi. O‘tkazilgan tekshiruvlar natijalariga ko‘ra Kadastr agentligi ISO 37001:2016 xalqaro sertifikatiga loyiqlik darajasi yana bir bor e’tirof etildi. 

III. Amalga oshiriladigan korrupsiyaga qarshi kurashish tartib-taomillari.
Manfaatlar toʻqnashuvini tartibga solish:
Kadastr agentligi, uning tizim tashkilotlari, hududiy boshqarmalari 
va ularning tuman-shahar filiallari hamda bo‘limlari xodimlari tomonidan belgilangan tartibda manfaatlar to‘qnashuvi mavjudligi bo‘yicha rejalashtirilgan har yillik deklaratsiya to‘ldirib borilmoqda. 
Shuningdek, tizimga yangi xodimlarni ishga qabul qilishda va lavozimga tayinlash jarayonlarida ham manfaatlar to‘qnashuvi mavjudligi to‘g‘risidagi deklaratsiya xodimlar tomonidan to‘ldirib borilmoqda.  

Korrupsiyaga qarshi qoidalarni tashkilot shartnomalariga kiritish:
Kadastr agentligi, uning tizim tashkilotlari va hududiy boshqarmalari tomonidan davlat xaridlari yo‘nalishida tuziladigan barcha shartnomalarda korrupsiyaga qarshi kurashish yo‘nalishi bo‘yicha bandlar kiritilgan.
Ishga nomzodlarni tekshirish:
Inson resurslarini rivojlantirish va boshqarish bo‘limi bilan birgalikda Kadastr agentligi, uning tizim tashkilotlari, hududiy boshqarmalari va ularning tuman-shahar filiallari hamda bo‘limlariga har bir ishga kirishga va lavozimga tayinlashda nomzod bo‘lgan fuqaro (xodim)larni IIV Huquqiy statistika 
va tezkor-hisob ma’lumotlar markazi orqali sudlanganligi yoki jinoiy javobgarlikka tortilganligi o‘rganiladi.
Bundan tashqari, ishga kirishga nomzod bo‘lgan fuqarolar to‘g‘risida muqaddam mehnat faoliyatini yuritgan tashkilotlardan va ijtimoiy tarmoq 
(veb sayt)larning ochiq ma’lumotlaridan foydalangan holda o‘rganish ishlari olib boriladi.
IV. Xavf-xatarlarni baholash.
Kadastr agentligi hamda Davlat kadastrlari palatasi hududiy boshqarmalari va ularning tuman (shahar) bo‘limlari va filiallari shtatlar jadvallaridagi korrupsiyaga eng ko‘p moyil bo‘lgan lavozimlar tahlil etildi. Bunda har bir lavozimlar bo‘yicha korrupsiyaviy xavf-xatarlar alohida baholanib, ularga mos ravishda korrupsiyaviy xavf-xatarlar oldini olish bo‘yicha chora-tadbirlar ishlab chiqilgan.   

Korrupsiyaviy xavf-xatarlarning toifalar bo‘yicha nisbati (yuqori, o‘rta, past) hududiy va tarkibiy bo‘linmalari kesimida baholanib borilmoqda.

V. Manfaatlar to‘qnashuvini tartibga solish. 

Agentlik tizim tashkilotlari, hududiy boshqarmalar, ularning tuman-shahar filiallari va bo‘limlari xodimlari tomonidan belgilangan tartibda manfaatlar to‘qnashuvi mavjudligi bo‘yicha deklaratsiya to‘ldirildi. Tizimga yangi xodimlarni ishga qabul qilish jarayonida, ular bilan yakka tartibda suhbatlar o‘tkazilib, manfaatlar to‘qnashuvini oldini olish va korrupsiyaga qarshi kurashish bo‘yicha kelishuvlar imzolangan.
VI. Taʼlim va kommunikatsiya.
Kadastr agentligining tizim tashkilotlari, hududiy boshqarmalari va ularning tuman-shahar filiallari hamda bo‘limlari xodimlari Toshkent geodeziya va kartografiya kollejining malaka oshirish markazida reja-grafikka asosan malaka oshirib borishmoqda.
Malaka oshirish dasturida korrupsiyaga qarshi kurashish yo‘nalishi bo‘yicha mavzular kiritilgan va yakuniy imtihonlarda mazkur yo‘nalish bo‘yicha test sinovlari topshirilishi belgilangan.

VII. Korrupsiyaviy xatti-harakatlar va huquqbuzarliklar toʻg‘risidagi xabarlar.
Kadastr agentligi tizimida ishlovchi kadastr xodimlarining korrupsiyaviy xatti-harakatlari yuzasidan jismoniy va yuridik shaxslar tomonidan 2024-yil davomida jami 75 ta murojaatlar kelib tushgan.

Shulardan, 32 ta murojaat yozma ravishda, 7 ta murojaat veb sayt orqali, 30 ta murojaat ishonch telefoni orqali, 2 ta murojaat ijtimoiy tarmoqlar orqali, 3 ta murojaat virtual qabulxona orqali va 1 ta murojaat boshqa tashkilot orqali kelib tushgan. 

Mazkur murojaatlar belgilangan tartibda ko‘rib chiqilgan. Murojaatlarni ko‘rib chiqish natijasida, ulardan 50 tasida korrupsion holatlar bo‘yicha keltirilgan vajlar o‘z tasdig‘ini topmadi, 25 ta holatda vajlar o‘z tasdig‘ini topdi va huquqiy baho berish uchun tegishli tashkilotlarga yuborildi. 

VIII. Korrupsiyaga oid jinoyatlar.
Korrupsiyaga qarshi kurashish tuzilmalari tomonidan korrupsiyaga qarshi kurashish borasida huquqni muhofaza qiluvchi organlar bilan yaqindan hamkorlik yo‘lga qo‘yilgan bo‘lib, 45 ta holat bo‘yicha materiallar huquqni muhofaza qiluvchi organlarga yuborilgan va shundan, 11 ta holat bo‘yicha tegishli idoralar tomonidan jinoyat ishlari qo‘zg‘atilgan.

Xususan, Korrupsiyaga qarshi kurashish tuzilmasi xodimlari Bosh prokuratura huzuridagi Departament, DXX va IIB xodimlari bilan hamkorlikda korrupsiyaviy holatlarning oldini olishga qaratilgan faol tadbir o‘tkazilgan bo‘lib, tezkor tadbirda Davlat kadastrlari palatasining Karmana tuman filiali kadastr muhandisi T.B. o‘z xizmat mavqeidan foydalanib, “Yangiobod” MFYda joylashgan turar joyni toifasini noturar joyga o‘zgartirib berish uchun ruxsatnoma olib berish evaziga 400 AQSh dollari talab qilib, 2024-yil 18-mart kuni kimyoviy ishlov berilgan 5 mln. so‘m pullarni ariza muallifidan olgan vaqtida ashyoviy dalillar bilan ushlangan.

IX. Korrupsiyaga qarshi kurash tizimini yanada rivojlantirish boʻyicha takliflar va tadbirlar rejasi.
Bunga asosiy sabablardan biri fuqarolarning huquqiy bilimining yetarli emasligi ya’ni yer olish faqatgina auksion orqali amalga oshirilishi ekanligi. Shuningdek, kadastr hujjatlarini rasmiylashtirish bo‘yicha ham korrupsiyaviy holatlar mavjud, jumladan egalik huquqini bildiruvchi hujjatlarni soxtalashtirish orqali fuqarolar ham, xodimlar ham jinoiy javobgarlikka tortilmoqda.

Ommaviy axborot vositalari orqali yer olish faqatgina auksion orqali amalga oshirilishi bo‘yicha materiallar chiqarish va mahallalarda fuqarolarning huquqiy bilimini oshirish bo‘yicha profilaktik tadbirlarni amalga oshirish orqali bu holatlarga chek qo‘yish mumkin.

Kadastr agentligining tuman-shahar bo‘limlaridagi yer nazoratiga mas’ul xodimlarini yer qonunbuzilish holatini aniqlash va aniqlangan holatlarni real-vaqt rejimida rasmiylashtirish jarayonini kuzatish uchun body-kameralar bilan ta’minlash orqali ham korrupsiyani kamaytirishga erishish mumkin.
